
KAVANYISA KA 1

LESWI NGA ENDZENI HI KU ANGARHA

Tinhlamuselo

1. Eka swinawana leswi rito kumbe marito man’wana ni man’wana lama nyikiweke nhlamuselo eka Nawu ma ta tirhisa tinhlamuselo teto handle ka loko vundzeni byi kombisa swin’wana-

"mpasiso" swi vula ku nyikiwa ka setifikheti eka munhu, nhlangano kumbe vandla ro karhi ku tiyisisa vuswikoti byo tirha ntirho wo karhi eka sisiteme yo tiyisisa nkoka leyi vekiweke hi SAQA ku ya hi Nawu;

"mawu" swi vula Nawu wa SAQA, wa 1995(Nawu wa No. 58 wa 1995);

"mupimi" swi vula munhu la tsarisiweke hi nhlangano lowu faneleke wa ETQA hi ku landzelela swilaveko leswi vekiweke ku endla ntirho lowu hi SGB ku pima vuswikoti bya swipimelo ni tidyondzo to karhi ta NQF, naswona "mupimi wa nhlangano" swi ni nhlamuselo yo fana;

"ntsariso wa nkarhi wolowo" swi vula ntsariso wa xikolo xo ka xi nga ri xa mfumo lexi xi nyikaka dyondzo ya le henhla tani hilaha swi nga xiswona eka Nawu wa tidyondzo ta le henhla wa 1997(No. 101 wa 1997);

"xirho" swi vula ku va xirho xa nhlangano lowu kombisiweke eka swinawana leswi;

"nhlangano wa ETQA" swi vula nhlangano lowu pasisiweke ku ya hi xiyenge xa 5(1)(a)(ii) xa Nawu, lowu nga ni vutihlamuleri byo kambela vuswikoti ku ya hi swipimelo ni tidyondzo ta rixaka, nakambe lowu nyikiweke ntirho wo kambela swipimelo ni tidyondzo swa rixaka ku ya
hi xiyenge xa 5(1)(b)(I) xa Nawu;

"xiyenge" swi vula xiyenge xo karhi xa dyondzo xa NQF;

"ku hlela" swi vula maendlelo yo tiyisisa leswaku mbuyelo lowu kombisiweke eka NQF wa swipimelo ni tidyondzo I wa ntiyiso, wo amukeleka no tshembeka;

"nhlangano wo hlela" swi vula nhlangano lowu thoriweke hi Vulawuri ku tirha ntirho wo hlela;

"nhlangano wa swipimelo wa rixaka(NSB)" swi vula nhlangano lowu tsarisiweke ku ya hi xiyenge xa 5(1)(a)(ii) xa Nawu, lowu nga ni vutihlamuleri byo vumba swipimelo ni tidyondzo swa dyondzo ni ndzetelo, ni lowu nyikiweke mintirho yo karhi yo fambelana ni ntsariso wa
swipimelo ni tidyondzo swa rixaka ku ya hi xiyenge xa 5(1)(b)(i) xa Nawu;

"mbuyelo" swi vula mbuyelo wa tidyondzo to karhi;

"xikongomelo-nkulu" swi vula nghingiriko kumbe xikongomelo lexi nhlangano wu kongomiseke eka xona;

"nhlangano wa vatirhi" swi vula nhlangano wa vatirhi lowu tsarisiweke hi nawu kumbe nhlangano lowu tinyeketeleke ku tirha mintirho ya nhlangano wa vatirhi kambe wu nga tsarisiwanga;

"munyiki" swi vula nhlangano lowu wu nyikaka phurogireme ya dyondzo ku ya hi swipimelo ni tidyondzo swa NQF leswi vekiweke , lowu wu tlhelaka wu lawula ni mapimelo ya swona;

"ku tiyisisa nkoka" swi vula maendlelo yo tiyisisa leswaku vuswikoti lebyi vekiweke bya fikeleriwa;

"ku kamba nkoka" swi vula maendlelo yo kambela swikombiso leswi kombaka vuswikoti lebyi fikeleriweke;

"sisiteme yo lawula nkoka" swi vula nkatsakanyo wa maendlelo yo tiyisisa leswaku vuswikoti lebyi vekiweke bya fikeleriwa;

"swipimelo leswi tsarisiweke" swi vula swipimelo kumbe tidyondzo leti tsarisiweke eka NQF;

"sekitara" swi vula xiyenge xo karhi xa migingiriko ya vanhu, bindzu kumbe xa dyondzo lexi tirhisiwaka ku ba mindzelekano ya nhlangano wa ETQA;

"Nhlangano wo veka swipimelo(NSB)" swi vula nhlangano lowu tsarisiweke ku ya hi xiyenge xa 5(1)(a)(ii) xa Nawu, lowu nga ni vutihlamuleri byo vumba swipimelo ni tidyondzo swa dyondzo ni ndzetelo, ni lowu wu nyikiweke ntirho wun’wana ni wun’wana lowu wu
fambelanaka na leswi nga eka xiyenge xa 5(1)(b)(I) xa Nawu.

KAVANYISA KA 2

MINHLANGANO YO TIYISISA NKOKA WA DYONDZO NI NDZETELO(ETQA)

Mapasiselo

2. (1) tiETQA ti ta pasisiwa hi Vulawuri ku kambisisa vuswikoti ku ya hi swipimelo kumbe tidyondzo swa rixaka ni ku tirha hinkwayo mintirho leyi kombisiweke ku ya hi xiyenge xa 5(1)(b)(I) xa Nawu

(2) Eka sekitara laha ku nga pasisiwangiki ETQA kumbe laha ETQA yi tsandzekaka ku tirha mintirho ya yona hi ku hetiseka, ni laha Vulawuri byi vonaka swi fanerile, Vulawuri byi ta endla mintirho leyi a yi fanele yi endliwa hi ETQA YOLEYO.

(3) Nhlangano kumbe ntlawa lowu lavaka ku pasisiwa tani hi nhlangano wa ETQA swi ta vumbiwa eka yin’wana ya tisekitara leti landzelaka:

a. sekitara ya vanhu
b. sekitara ya ikhonomi
c. sekitara ya sisiteme-ntsongo ya dyondzo ni ndzetelo

Swilaveko swo pasisa tiETQA

3. (1) Nhlangano kumbe ntlawa lowu yimelaka sekitara yo karhi leyi kombisiweke eka xinawana xa 2(3), lowu fikelelaka swilaveko swo pasisiwa tani hi nhlangano wa ETQA tani hilaha swi nga xiswona eka xinawana-ntsongo xa (2), wu nga endla xikombelo eka Vulawuri xo pasisiwa tani
hi nhlangano wa ETQA.

(2) Nhlangano wolowo wu ta kombisa leswaku-

a. ku ni xilaveko xo vumba nhlangano wa ETQA eka sekitara leyi wu lavaka ku tirha eka yona;
b. wu ni xikongomelo-nkulu xa migingiriko yo tiyisisa nkoka eka sekitara ya wona ni xikongomelo xa sekitara yoleyo;
c. a wu nge tirhi mintirho yo fana ni ya nhlangano wun’wana wa ETQA handle ka loko Vulawuri byi vona swi fanerile ku endla mintirho leyi fanaka ni nhlangano wun’wana wa ETQA;
d. wu na vuswikoti byo endla mintirho leyi wu nyikiwaka yona hi Vulawuri;
e. wu na swipfuno swo ringana leswi faneleke hi nkarhi wo pasisiwa;
f. wu na sisiteme yo lawula nkoka lowu katsaka ni leswi landzelaka-

i. tipholisi ta vulawuri bya nkoka leti hlamuselaka nkoka lowu nhlangano wa ETQA wu lavaka ku wu fikelela;
ii. mafambiselo ya vulawuri bya nkoka lama pfumelelaka nhlangano wa ETQA ku tirhisa tipholisi ta wona ta vulawuri bya nkoka; ni

iii. kambisisa tindlela leti vonisisaka leswaku tipholisi ta vulawuri bya nkoka ni mafambiselo lama hlamuseriweke swa tirhisiwa;

g. ntirho wa ntiyisiso wa nkoka wa le handle wu hambanile ni ntirho wo nyika dyondzo ni ndzetelo;
h. ku ya hi ntirho wa ntiyisiso wa nkoka, ku ni vuyimeri bya lava khumbhekaka bya rixaka eka levhele yo endla swiboho, laha vuyimeri lebyi byi tiyisisaka vutihlamuleri ni mbonikelo;
i. migingiriko ya wona yi ta yisa emahlweni swikongomelo swa NQF.

(3) Nhlangano lowu lavaka ku pasisiwa tani hi nhlangano wa ETQA wu ta amukela hi ku tsala-

a. mfanelo wa Vulawuri wo kambela nkarhi wihi kumbe wihi migingiriko ya nhlangano wa ETQA ni ku kmbisisa tipholisi to lawula nkoka ni mafambiselo;
b. mfanelo wa Vulawuri wo nyika swiletelo eka migingiriko ya nhlangano wa ETQA;
c. mfanelo wa swirho swa nhlangano wa ETQA ku ya eka Vulawuri hi ku kongoma mayelana ni timhaka leti khumbhaka matirhele ya nhlangano wa ETQA: ntsena loko kuruku ku tekiwile magoza yo ahlula timhaka leti eka levhele ya nhlangano.

Setifikheti yo pasisiwa

4. (1) ETQAyin’wana ni yin’wana yi ta nyikiwa setifikheti yo pasisiwa hi Vulawuri.

(2) Setifikheti leyi yi ta kombisa kahle swipimelo ni tidyondzo leswi nhlangano wu pasiseriweke swona: swipimelo ni tidyondzo sweswo swi ta kongomisa ntsena eka xikongomelo-nkulu xa nhlangano handle ka loko wu nyikiwile engetelo wa mpasiso ku ya hi xinawana xa 5.

(3) Nhlangano wun’wana ni wun’wana wa ETQA lowu pasisiweke naswona wu lavaka ku pfuxeta mpasiso wa wona endzhaku ka malembe manharhu wu ta endla xikombelo eka Vulawuri wu tlhela wu nyika ni swivangelo swa xikombelo lexi ni ku tlhela wu kombisa mbuyelo lowu
wu wu fikeleleke eka malembe mambirhi lama hundzeke.

Engetelo wa mpasiso

5. (1) Nhlangano wa ETQA lowu lavaka ku anamisa mpasiso wa wona ku katsa swipimelo ni tidyondzo leswiVulawuri byi vonaka swi nga ri ehansi ka xikongomelo-nkulu xa wona wu ta endla xikombelo xo tsala eka Vulawuri wu karhi wu kombisa vuswikoti bya wona ku fikelela
swilaveko swa mpasiso wolowo ku ya hi xinawana xa 3(1)(2).

(2) Loko xikombelo lexi xo pasa, nhlangano wu ta nyikiwa setifikheti xikan’we-kan’we.

Ku dlaya mpasiso

6. Mpasiso wa nhlangano wa ETQA wu nga dlayiwa loko hi ku vona ka Vulawuri wu nga koti ku tirha mintirho ya wona hi ku hetiseka.

Vuxirho bya nhlangano wa ETQA

7. Swirho swa nhlangano wa ETQA swi ta va swirho swa nhlangano wa ETQA lowu pasisiweke tani hi nhlangano wa ETQA lowu fikeleleke swilaveko leswi nga xinawana xa 3(2).

Ku tshika ntirho hi swirho swa nhlangano wa ETQA

8. Mutshami wa xitulu kumbe xirho xin’wana ni xin’wana xa ETQA u ta tshika ntirho loko-

a. rifuwo ra yena ri xavisiwa hikwalaho ka ku va a tsandzeka ku hakela kumbe loko se a tsandzeka ku hakela swikweleti swa yena;
b. o tshuka a khomiwile hikwalaho ka mavabyi ya nhloko ku ya hi nawu wihi kumbe wihi;
c. o tsandzeka ku va kona eka tinhlengeletano tinharhu hi ku landzelelana ta nhlangano wa ETQA a nga kumanga mpfumelelo hi nhlangano wa ETQA;
d. o tsalela nhlangano wa ETQA papila ra xitiviso xa leswaku u lava ku tshika ntirho;
e. o hi nkarhi wa ku va a thoriwile ehofisini o tshuka a gweviwa laha a nga pfumeleriwiki ni ku hakela ndziho kambe a pfaleriwa kunene
f. loko hi ku ya hi nhlangano wa ETQA a nga koti ku tirha ntirho wa yena hi ku hetiseka.

Mintirho ya minhlangano ya ETQA

9. (1) nhlangano wa ETQA wu ta-

a. pasisa minhlangano ya vanyiki va dyondzo ni ndzetelo ka swipimelo mi tidyondzo leswi tsarisiweke eka NQF;
b. yisa emahlweni nkoka eka minhlangano ya vanyiki;
c. vonisisa vunyiki bya vanyiki va dyondzo ni ndzetelo;
d. kamba nkoka wa mapimelo ni nkondletelo wa vuhlerieka vanyiki va dyondzo ni ndzetelo;
e. tsarisa minhlangano ya vanyiki eka swipimelo ni tidyondzo swo karhi ku ya hi swilaveko swo endla ntirho lowu;
f. teka vutihlamuleri byo nyika tisetifikheti eka vadyondzi;
g. tirhisana ni minhlangano leyi thoriweke ku tirha ntirho wa vuhleri eka tiETQA hinkwato
h. bumabumela swipimelo swintshwa kumbe tidyondzo eka tiNSB, kumbe ku bumabumela ku cinca ka swipimelo ni tidyondzo leswi nga kona eka tiNSB;
i. hlayisa switiviwa leswi amukelekaka eka Vulawuri;
j. nyika swiviko eka Vulawuri hilaha swi lavekaka hakona;
k. tirha yin’wana mintirho leyi wu nga ta komberiwa ku yi tirha hi Vulawuri;

 (2) Eku endleni ka mintirho ya wona, nhlangano wa ETQA wu-

a.  ta landzelela swinawana swa 2 ku fika ka 12 swa swinawana swa NSB(R452 wa Nyenyankulu 1998, Gazete ya Mfumo No. 18787);
b. nga nyika mintirho yin’wana ya wona leyi nga eka xinawana-ntsongo xa (1) eka munyiki kumbe nhlangano wo karhi hi ku pfumeleriwa hi Vulawuri, kambe wu nge koti ku nyika vutihlamuleri bya wona eka Vulawuri;
c. loko wu vumbiwile hi wun’wana Nawu wa palamende ku fuma sisiteme yin’we ya vanyiki va tidyondzo to hambana, wu ta nyika ntirho wo tsarisa vapimi, lowu kombisiweke eka xinawana-ntsongo xa (1)(e) eka vanyiki loko sisiteme ya wona ya vulawuri bya nkoka yi katsa

ku kambisisa ntirho lowu nakona SAQA yi tivisiwile.

KAVANYISA KA 3

MILAWU YA MAFAMBISELO NI MANYIKELO YA TIMALI EKA MIGINGIRIKO YA MINHLANGANO YA ETQA

 Manyikelo ya timali eka migingiriko ya minhlangano ya ETQA

10. (1) Nhlangano wa ETQA lowu lavaka ku fikelela ntwanano ni Vulawuri mayelana ni mintsengo leyi faneleke ku chajiwa kumbe ku bakanyeriwa etlhelo ehansi ka matimba lama nyikiweke nhlangano wa ETQA hi Vulawuri, wu ta humesa nkunguhato wa migingiriko lowu kombisaka
swikongomelo leswi faneleke ku fikeleriwa hi malembe manharhu, lowu nga ta katsa ni bajete ya timali.

(2) Nkunguhato wa migingiriko lowu kombisiweke eka xinawana-ntsongo xa (1) wu ta kombisa mintsengo leyi kunguhatiweke ku chajiwa kumbe leyi faneleke ku bakanyeriwa etlhelo ni ndlela leyi nkunguhato wolowo wu nga ta khumbha hakona mafikelelo ya swikongomelo swa
NQF ngopfu-ngopfu nkondletelo wa mfikelelo eka, ni nhluvuko endzeni ka dyondzo, ndzetelo ni tindlela ta mintirho.

Milawu ya mafambiselo

11. Nhlangano wun’wana ni wun’wana wa ETQA eku tirheni ka wona tani hi ETQA wu ta fumiwa hi milawu ya wona ya mafambiselo lama nga ta landzelela swiletelo leswi nga endzeni ka Anekijara ya swinawana leswi.

KAVANYISA KA 4

VANYIKI VA DYONDZO NI NDZETELO

Mapasiselo ya vanyiki va dyondzo ni ndzetelo

12. Nhlangano wa ETQA wu nga pasisa nhlangano lowu fikelelaka swilaveko swa xinawana xa 13 ku va munyiki wa dyondzo ni ndzetelo hi ku endla xikombelo, ntsena loko nhlangano lowu lavaka ku pasisiwa wu-

a. tsarisiwile tani hi munyiki hi ku ya hi nawu lowu faneleke nkarhi wolowo wu endleke xikombelo ha wona;
b. ri ni sisiteme ya vulawuri bya nkoka leyi katsaka-

i. tipholisi ta vulawuri bya nkoka leti hlamuselaka kahle leswi munyiki a lavaka ku swi fikelela;
ii. maendlelo ya vulawuri bya nkoka lama pfumelelaka munyiki ku tirhisa tipholisi ta vulawuri bya nkoka leti ti hlamuseriweke; kumbe

iii. kambisisa maendlelo lama tiyisisaka leswaku tipholisi to tiyisisa nkoka ni mafambiselo lama hlamuseriweke ma tirhisiwa;

c. wu kota ku hluvukisa, nyika no pama nkoka wa tiphurogireme ta dyondzo leti kombisiweke eka swipimelo ni tidyondzo swo karhi leswi tsarisiweke;
d. wu na-

i. swipfuno swa timali, vulawuri ni miako leswi faneleke;
ii. tipholisi ni maendlelo yo hlawula vatirhi, ntlakuso ni nhluvukiso;

iii. tipholisi ni maendlelo ya maamukelelo ya vadyondzi, swiletelo ni tisisiteme ta nseketelo;
iv. tipholisi ni maendlelo yo lawula ku dyondza hi ku endla ehandle kumbe ya le ntirhweni;
v. tipholisi ni maendlelo ya vulawuri bya mapimelo;

vi. tindlela to vika swiviko; ni
vii. vuswikoti byo fikelela mbuyelo lowu vekiweke, hi ku tirhisa swipfuno leswi nga kona ni maendlelo lama voniwaka ya fanerile hi nhlangano wa ETQA ku hluvukisa, nyika ni ku pima nkoka wa tiphurogireme ta dyondzo leti kombisiweke eka swipimelo ni

tidyondzo leswi tsarisiweke leswi nga eka ndzimana ya (c); ni

c. a wu se pasisiwa hi kumbe ku endla xikombelo xo pasisiwa eka wun’wana nhlangano wa ETQAlowu kombisiweke eka xinawana xa 2.

Setifikheti xo pasisiwa tani hi munyiki wa dyondzo ni ndzetelo

14. (1) Munyiki wun’wana ni wun’wana la tsarisiweke u ta nyikiwa setifikheti yo pasisiwa tani hi munyiki hi nhlangano wa ETQA, leyi nga ta sayiniwa hi Vulawuri yi tlhela yi kombisa-

leswaku i xirho xa munyiki xa nhlangano wa ETQA; ni
swipimelo ni tidyondzo leswi wu pasiseriweke swona.

(2) Munyiki wun’wana ni wun’wana la pasisiweke eka n’hweti yo sungula elembeni ra vuntlhanu a tsarisiwile ni le ka malembe mantlhanu man’wana ni man’wana lama landzelaka, u ta yisa xiviko eka nhlangano wa ETQA lowu faneleke a karhi a kombisa swivangelo swa ku va
mpasiso wu fanele ku pfuxetiwa, ni ku kombisa mbuyelo lowu fikeleriweke eka malembe ya mune lama hundzeke.

Engetelo wa mpasiso wa vanyiki va dyondzo ni ndzetelo

15. (1) Munyiki la lavaka ku andzisa mpasiso wa yena ku katsa swipimelo kumbe tidyondzo leswi nga voniwiki swi wela eka xikongomelo-nkulu xa yena hi nhlangano wa ETQA u ta fanela ku endla xikombelo xo tano eka nhlangano wa ETQA leyi a pasisiweke hi yona a karhi a kombeta
vuswikoti lebyi a nga na byona byo fikelela swilaveko swa engetelo wolowo.

(2) Nhlangano wa ETQA lowu pasiseke munyiki wo karhi wu ta lulamisa engetelo wolowo hi ku pfumelelana ni Vulawuri ntsena loko-

1. swilaveko leswi kombisiweke eka xinawana xa 13(1) xi fikeleriwile;
2. vapimi lava tsarisiweke ni nhlangano wa ETQA leyi yi va pasiseke yi ta pima nkoka wa swipimelo ni tidyondzo leswi engetelo wu kombeleriwaka swona; kumbe
3. vapimi lava tsarisiweke ni nhlangano wa ETQA ya xikongomelo-nkulu xa swipimelo ni tidyondzo leswi engetelo wu kombeleriwaka swona wu ta endla mpimo wa nkoka.

(3) Vulawuri hi ku burisana ni nhlangano wa ETQA wa xikongomelo-nkulu lexi kombisiweke eka xinawana-ntsongo xa (2) byi ta vonisisa leswaku swilaveko swa mpasiso leswi kombisiweke eka xinawana xa 13 xa swipimelo ni tidyondzo leswi kombisiweke swa fikeleriwa.

(4) Nhlangano wa ETQA lowu munyiki la endlaka xikombelo xa engetelo wa mpasiso a pasisiwaka hi wona wu ta tshama wa ha ri nhlangano wa ETQA wa xikongomelo-nkulu wa munyiki endzhaku ka ku engeteleriwa mpasiso.

(5) Endzhaku ka ku engeteleriwa ka mpasiso, setifikheti ya mpasiso yi ta sayiniwa tani hilaha swi kombisiweke hakona eka xinawana xa 14(1)(b).

Mpasiso wa nkarhinyana wa vanyiki va dyondzo ni ndzetelo

16. (1) Loko nhlangano wa ETQA lowu xikombelo xa engetelo xi endliweke eka wona wu vona leswaku munyiki a nga fikeleli swilaveko hinkwaswo swa mpasiso, nhlangano wolowo wa ETQA wu nga nyika munyiki mpasiso wa nkarhinyana, kambe lowu nga tluriki malembe mambirhi
laha munyiki a nga ta nghenela phurogireme yo hluvukisa leyi nga ta pfumeleriwa hi nhlangano wa ETQA lowu nga nyikiwa ntirho wo pfuna munyiki ku fikelela swilaveko leswi faneleke swa mpasiso: ntsena loko hi ku ya hi nhlangano wa ETQA mintsakelo ya mudyondzi yi ta va yi
sirhelelekile hi nkarhi lowu wa phurogireme ya nhluvukiso.

(2) Munyiki un’wana ni un’wana la nyikiwaka mpasiso wa nkarhinyana u ta nyikiwa setifikheti yoleyo hi nhlangano wa ETQA lowu faneleke leyi nga ta va yi sayiniwile hi Vulawuri yi tlhela yi kombisa-

a. leswaku I xirho xa vunyiki lexi pasisiweke hi nhlangano wa ETQA lowu faneleke;
b. swipimelo ni tidyondzo leswi mpasiso wa nkarhinyana wu nyikeriweke swona;
c. masiku lama mpasiso wa nkarhinyana wu nga ta sungula hi wona ni ku hela hi wona.

Ku dlaya mpasiso wa vanyiki va dyondzo ni ndzetelo

17. (1) Mpasiso wa munyiki wu nga dlayiwa loko hi ku vona ka nhlangano wa ETQA lowu nga n’wu pasisa a tsandzeka ku endla mintirho ya yena hi ku hetiseka.

(2) Munyiki a nga kombela leswaku mpasiso wa yena wa swipimelo ni tidyondzo swo karhi swi dlayiwa.

KAVANYISA KA 5

MINHLANGANO YO HLELA

Ku thoriwa ka minhlangano yo hlela

18. Loko Vulawuri byi vona swi fanerile byi ta thola nhlangano wo hlela: ntsena loko nhlangano lowu wu-

a. fikelela swilaveko swa SGB leyi faneke leyi bumabumeriweke eka NSB ku ya hi xinawana xa 24(1) xa Swinawana swa NSB,1998 (R452 xa 28 Nyenyankulu 1998, Gazete ya Mfumo No. 18787), leyi pfumeleriweke hi Vulawuri;
b. nga ta tirha mintirho yo hlela hi ndlela leyi nga ta tiyisisa leswaku mapimelo ya mbuyelo lowu hlamuseriweke eka swipimelo kumbe tidyondzo I ma ntiyiso no tshembheka; ni
c. nga ni vuyimeri bya vakhumbheki va rixaka eka levhele yo boha swiboho, lebyi byi tiyisisaka ntsakelo wa lava kumaka ku pfuneka hi migingiriko ya nhlangano wo hlela.

Mapapila yo thoriwa tani hi minhlangano yo hlela

19. (1) Vulawuri byi nga thola nhlangano kumbe minhlangano yo hlela ku ringana nkarhi wo karhi kumbe wa swipimelo kumbe tidyondzo leswi byi vonaka wu ri wa nkoka ku endla ntirho wo hlela.

(2) Vulawuri byi ta nyika papila ro thoriwa eka nhlngano wo hlela leri nga ta kombisa siku ro thoriwa ni ra ku hela ko thoriwa xikan’we ni swipimelo kumbe tidyondzo leswi wu faneleke ku hlela swona.

Mintirho ya minhlangano yo hlela

20. Minhlangano yo hlela yi ta-

a. kumisisa loko kuruku swiboho swa mapimelo swa swipimelo kumbe tidyondzo swo karhi leswi endliweke hi wun’wana wa minhlangano ya ETQA I ya ntiyiso naswona ya amukeleka ku ya hi mbuyelo lowu kombisiweke eka swipimelo kumbe tidyondzo ta kona,
b. nyika swibumabumelo eka Vulawuri mayelana ni-

i. nhluvuko lowu lavekeka eka matirhele ya nhlangano wa ETQA;
ii. mapasiselo ya nhlangano wa ETQA;

iii. ku cinca ka swipimelo kumbe tidyondzoleswi nga ta langutisiwa hi tiNSB; ni

c. tin’wana timhaka leti nga ta tisiwa hi Vulawuri ku ya hi nkarhi.

Ku hela ka nkarhi wo thoriwa wa minhlangano yo hlela

21. (1) Nkarhi wo thoriwa wa nhlangano wo hlela wu ta hela ku ya hilaha swi kombisiweke hakona eka papila ro thoriwa , handle ka loko swi lo kombisiwa hi ndlela yin’wana hi Vulawuri hi ndlela yo tsala kunene.

(2) Nkarhi wo thoriwa wa nhlangano wo hlela wu nga herisiwa loko hi ku vona ka SGB kumbe NSB hi ku pfumelelana ni Vulawuri wu tsandzeka ku tirha mintirho ya wona hi ku hetiseka.

KAVANYISA KA 6

MINHLANGANO YA VATITHI NI MINHLANGANO YA KAMBELA

Nkatso wa minhlangano ya vatirhi ni minhlangano yo akambela eka ku veka swipimelo, ku tiyisisa nkoka ni vuhleri

22. Minhlangano ya vatirhi ni minhlangano yo kambela yi nga endla swikombelo swa-

a. vuxirho bya SGB tani hilaha swi nga xiswona eka xinawana xa 20 kumbe xa 22(1) xa swinawana swa NSB swa 1998 (R.452 swa 28 Nyenyankulu 1998, Gazete ya Mfumo No. 18787);
b. mpasiso tani hi nhlangano wa ETQA tani hilaha swi nga xiswona eka xinawana xa 2; ni
c. ku thoriwa tani hi nhlangano wo hlela tani hilaha swi kombisiweke xiswona eka xinawana xa 18.

KAVANYISA KA 7

SWIN’WANA NI SWIN’WANA

Maendlelo ya aphili

23. (1) Nhlangano lowu lavaka ku endla aphili eka xiboho xa nhlangano lowu kombisiweke eka swinawana swa 2 na 12 wu ta endla xikombelo eka Vulawuri lexi nga ta va xi ri na swivangelo swa aphili ku nga si hela tin’wheti tinharhu xiboho xexo xi tekiwile.

(2) Loko Vulawuri byo amukela aphili ya xiboho xo karhi xa nhlangano lowu kombisiweke eka swinawana swa 2 na 12, nhlangano wolowo wu ta-

a. cinca xiboho ku ya hi leswi xi faneleke ku cincisiwa xiswona;
b. tsala macincelo wolawo eka matsalwa hinkwawo lama faneleke laha xiboho xo sungula a xi tsariwile kona;
c. tsala macincelo eka matsalwa hinkwawo lama faneleke; ni ku nyika matsalwa lama hleriweke.

Nhlokomhaka yo koma

24. Swinawana leswi swi ta thiwa Swinawana swa minhlangano ya ETQA swa 1998.

ANEKIJARA

SWILETELO SWA MILAWU YA MAFAMBISELO YA MINHLANGANO YA ETQA

TINHLAMUSELO

1. Eka swiletelo leswi handle ka loko vundzeni byi hlamusela swin’wana-

"mutshami wa xitulu" swi vula mutshami wa xitulu wa nhlangano wa ETQA;

"komiti" swi vula komiti yin’wana ni yin’wana ya nhlangano wa ETQA;

"komiti-nkulu" swi vula komiti leyi vumbiweke ku tirha mintirho yin’wana ya nhlangano wa ETQA;

"xirho" swi vula xirho xa nhlangano wa ETQA;

"xiboho" swi vula xiboho lexi tekiweke hi nhlangano wa ETQA;

"matsalani" swi vula xirho lexi nyikiweke ntirho lowu.

SWIRHO SWA NHLANGANO WA ETQA

2. Nhlangano wa ETQA ku kota ku tirha ntirho wo tiyisisa nkoka wu ta vumbiwa hi mutshami wa xitulu, museketeri wa mutshami wa xitulu, matsalani ni swin’wana swirho leswi nga ta hlawuriwa hi Vulawuri, hi ku landzelela xilaveko xa leswaku mutshami wa xitulu u ta rhanga a
hlawuriwa hi swirho swa nhlangano wa ETQA a ri karhi a huma exikarhi ka swona hi swoxe kumbe eka swiyenge swin’wana.

VAN’WAHOFISI

3. Mutshami wa xitulu wa nhlangano wa ETQA u ta tirha ntirho lowu etinhlengeletanini ta nhlangano wa ETQA. Loko mutshami wa xitulu a nga ri kona, museketeri wa mutshami wa xitulu u ta tirha ntirho lowu. Loko hinkwavo va nga ri kona swirho swi nga hlawula mukhomeri wa
mutshami wa xitulu exikarhi ka swona ku khomela eka nhlengeletano yoleyo.

TINHLENGELETANO TA MINHLANGANO YA ETQA

4. Tinhlengeletano ta minhlangano ya ETQA ti ta khomiwa ku ya hi swiboho leswi endliwaka ku ya hi minkarhi.
5. Tinhlengeletano to hlawuleka ti ta khomiwa loko mutshami wa xitulu a vona swi fanerile, kumbe ku ya hi xikombelo xa swirho leswi nhlayo ya swona yi nga riki ehansi ka xin’we xa nharhu xa swirho hinkwaswo laha nhlengeletano yi nga ta khomiwa ku ya hi ndhawu ni nkarhi leswi nga

ta vekiwa hi matsalani xikan’we-kan’we endzhaku ka ku amukela xikombelo xexo.
6. Mutshami wa xitulu hi ku burisana na komiti-nkulu a nga tshinetela nhlengeletano emahlweni loko leswi nga eka ajenda swi nga ringanelanga ku va ku nga khomiwa nhlengeletano yoleyo, ntsena loko swirho swi ta tivisiwa hi mhaka leyi ku nga si hela vhiki nhlengeletano yi nga si

khomiwa, nakambe nhlengeletano yi nga ka yi nga yisiwi emahlweni hikwalaho ka switshuketa leswi nga henhla ka matimba ya komiti handle ka loko ximbirhi xa nharhu xa swirho swi pfumela leswaku wu hundziseriwa emahlweni.
7. Munhu un’wana ni un’wana la lavekeka ku va kona enhlengeletanini ya nhlangano wa ETQA a nga rhambiwa ku wu nghenela.
8. Matsalwa hinkwawo lama nyikiwaka swirho swa nhlengeletana ya ta hangalasiwa ku ya hi mfungho wa xiyimo xa wona mayelana ni vundzeni bya wona hi ku twisisa leswaku matsalwa yalawo ya ta tirhisiwa ku ya hi mfungho wa wona hi swirho.

SWITIVISO SWA TINHLENGELETANO

9. Xitiviso xa nhlengeletano xikan’we ni ajenda ya nhlengeletano yoleyo swi ta rhumeriwa eka swirho hinkwaswo xikan’we ni lava fanelaka ku va kona hi matsalani hi ku tirhisa tiadirese let tsarisiweke eka matsalani ku nga si hela 14 wa masiku siku ra nhlengeletano ri nga si fika: Loko ku
ri nhlengeletano yo hlawuleka, mutshami wa xitulu u ta veka nhlayo ya masiku lama xitiviso xi faneleke xi rhumeriwa hi wona ku nga si fika siku ra nhlengeletano , kambe masiku lama a ma fanelanga ku va ehansi ka manharhu.

10. Ku ka xitiviso xi nga fikanga eka un’wana wa swirho loko xi rhumeriwile eka adirese leyi tsarisiweke ni matsalani swi nge siveli ku ya emahlweni ka nhlengeletano.

RHIJISITARA RA LAVA A VA RI KONA

11. Xirho xin’wana ni xin’wana lexi a xi ri kona enhlengeletanini xi ta sayina rhijisitara ra lava a va ri kona.

KHORAMU

12. Hafu ya swirho handle ka mutshami wa xitulu swi ta vumba khoramu ya tinhlengeletano ta ntolovelo ta nhlangano wa ETQA. Eka tinhlengeletano leto hlawuleka xin’we xa nharhu xa swirho handle ka mutshami wa xitulu swi ta vumba khoramu.
13. Loko nhlayo ya swirho leswi nga kona enhlengeletanini swi nga vumbi khoramu, nhlengeletano yi ta ya emahlweni kambe swiboho leswi nga ta tekiwa swi ta va mpfapfarhuto ntsena leswi nga ta tlhela swi yisiwa eka swirho hinkwaswo ku swi kambisisa.

SWIHAXA-MAHUNGU

14. Laha swi faneleke ku haxa mahungu lama fambelanaka ni migingiriko ya nhlangano wa ETQA mutshami wa xitulu u ta swi endla hi ku burisana ni mutshami wa xitulu wa Vulawuri.

TIMINETSE

15. Timinetse ta nhlengeletano yin’wana ni yin’wana ti ta tsariwa ti yisiwa ku tiyisisiwa eka nhlengeletano leyi landzelaka.
16. Timinetse ti nge kombisi hinkwaswo leswi buriweke hi ndlela leyi swi vekisiweke xiswona hi swivulavuri kambe ku to va nkomiso wa timhaka , swiboho ni mafambiselo ya nhlengeletano, naswona xirho xin’wana ni xin’wana xi nga kombela leswaku mavonele ya xona ya tsariwa eka

timinetse.

MINJHEKANJHEKISANO YA MINHLANGANO YA ETQA NI MAVHOTELE

17. Etinhlengeletanini hinkwato ta ntolovelo ta minhlangano ya ETQA milawu ya njhekanjhekisano yi ta landzeleriwa.
18. Swiboho swi ta fikeleriwa hi ntwanano, kasi laha ntwanano wu nga fikeleriwiki ku ta tirhisiwa ku vhota. Loko ku fanele ku vhotiwa, swi ta kombisiwa hi ku yimisa mavoko handle ka loko swirho swin’wana swo kombela leswaku ku tirhisiwa baloti.
19. Mutshami wa xitulu la nga ku tirheni ntirho wolowo u ta vhota ntsena loko tivhoti ti lo ringana.
20. Mukhomela mutshami wa xitulu yena u ta pfumeleriwa ku vhota.
21. Swa pfumeleriwa ku va xirho xi kombela ku ka xi nga ngheneli mbhurisano wa mhaka yo karhi enhlengeletanini loko ntsena xirho xexo xi ta ka xi nga vhoti loko ku vhotiwa mayelana ni mhaka ya kona.
22. Swiboho leswi tekiwaka hi nhlayo ya le henhla ya swirho swi ta tekiwa swi ri swiboho swa nhlangano wa ETQA kasi mavonelo ya nhlayo leyintsongo ya swirho wona ya ngo tsariwa kunene loko swirho swa kona swo tshuka swi komberile leswaku ma tsariwa.
23. Loko ko tshuka ku vile ni mhaka ya xitshuketa leyi humelelaka exikarhi ka masiku ya tinhlengeletano ta ntolovelo ta nhlangano wa ETQA, mutshami wa xitulu a nga lerisa matsalani ku rhumela hi poso mhaka leyi eka swirho hinkwaswo hi ku tirhisa tiadirese leti tsarisiweke eka

matsalani leswaku swirho swi ta vhota hi poso. Xitiviso lexi xi ta kombisa ni nkarhi lowu vhoti yi faneleke ku rhumeriwa hi wona lowu nga ta ka wu nga ri ehansi ka khume ra masiku ku sukela loko xitiviso xi rhumeriwile. Xiboho lexi nga ta tekiwa hi nhlayo ya le henhla ya swirho
mayelana ni mhaka leyi ku ta va xona xiboho xa nhlangano wa ETQA naswona mbuyelo wa kona wu ta tivisiwa eka nhlengeletano leyi landzelaka

MAVUMBELO YA KOMITI-NKULU

24. Komiti-nkulu yi ta vumbiwa hi swirho naswona yi ta hlawuriwa hi swona. Yi ta vumbiwa hi mutshami wa xitulu xikan’we ni swin’wana swirho leswi nga ta hlawuriwa hi nhlangano wa ETQA: ntsena loko-

a. komiti-nkulu leyi yi ta tirha mintirho ya nhlangano exikarhi ka tinhlengeletano ta ntolovelo ta nhlangano wa ETQA ;
b. mutshami wa xitulu kumbe museketeri wa mutshami wa xitulu u ta tirha ntirho lowu etinhlengeletanini hinkwato ta Komiti-Nkulu;
c. mutshami wa xitulu u ta nyika xiviko xa migingiriko hinkwayo ya komiti eka nhlengeletano ya ntolovelo ya nhlangano wa ETQA;
d. khoramu ya Komiti-Nkulu yi ta vumbiwa hi mutshami wa xitulu ni hafu ya swirho swa komiti.

NTIRHO WA MATSALANI

25. Ntirho wa vumatsalani wa migingiriko hinkwayo ya nhlangano wa ETQA wu ta tirhiwa ku ya hi ndzeriso wa mutshami wa xitulu wa nhlangano wa ETQA hi matsalani.
26. Ntirho wa matsalani I ku pfuna nhlangano wa ETQA hi ku-

a. tirha swa vumatsalani;
b. tsundzuxa mayelana ni mintirho ya vulawuri;
c. tirha ntirho wa vulawuri hi ku hetiseka;
d. pfuna ku kondletela tiphurojeke; ni
e. tirha yin’wana mintirho leyi nga nyikiwaka hi nhlangano wa ETQA ku ya hi nkarhi.

MACINCELO YA MILAWU

27. Milawu leyi yi nga cinciwa eka nhlengeletano yin’wana ni yin’wana ya nhlangano wa ETQA hi ku pfumelelana ni Vulawuri hi nhlayo ya le henhla ya swirho leswi nga kona, ntsena loko ku cinca loku ku ri kona eka ajenda naswona ku cinca loku ku rhumeriwile ni ajenda eka swirho
naswona nhlayo ya swirho leswi nga kona enhlengeletanini swi tlula hafu.

NKAMBISISO WA SWIBOHO SWA MINHLANGANO YA ETQA

28. Xiboho xin’wana ni xin’wana lexi tekiwaka eka nhlangano wa ETQA xi ta nyikiwa nomboro leyi fanaka yi ri yoxe. Xirho lexi lavaka leswaku xiboho xexo xi kambisisiwa xi fanele ku tsala xikombelo xexo lexi katsaka ni swivangelo swo va xiboho lexi xi fanele xi cinciwa ku nga si hela
14 wa masiku ku nga si va ni nhlengeletano ya ntolovelo ya nhlangano wa ETQA. Loko ku cinca loku ko amukeleka, ku cinca loku ku ta tsariwa eka timinetse ta nhlengeletano ni le ka matsalwa hinkwawo lama faneleke.


